
5 oktyabr 2021-ci il, çərşənbə axşamı 7

Azərbaycan Prezidenti 
İlham Əliyev Türkiyənin Anadolu 
Agentliyinə verdiyi müsahibədə 
ötən il sentyabrın 27-də başlanan 
Vətən müharibəsini şərtləndirən 
amillərlə bağlı fikirlərində də 
bu məqama xüsusi toxunub.  
Dövlətimizin başçısı müxbi-
rin həmin vaxt  Azərbaycanın 
Ermənistanın hücumuna cavab 
olaraq əks-həmlə əməliyyatı 
keçirməsinin səbəbi barədə 
danışarkən, deyib: “Son müddət 
ərzində Ermənistanın bizə qarşı 
təxribatları müntəzəm xarakter 
almışdı. Həm bizə qarşı yönəlmiş 
açıqlamalar, eyni zamanda, addım-
lar onu göstərirdi ki, Ermənistan 
yeni müharibəyə hazırlaşır. Mən 
bunun səbəblərini bu günə qədər 
də anlaya bilmirəm. Çünki 30 il 
ərzində digər dövlətin torpaqlarını 
işğal altında saxlayan bir dövlət 
yeni savaşa çıxmaq fikrində olursa, 

bu, çox ciddi araşdırılmalıdır ki, bu-
nun səbəbi nədir. Sözümün təsdiqi 
olan addımlar da göz qabağında-
dır…”. 

Prezident İlham Əliyev 
müsahibədə daha sonra İkinci 
Qarabağ müharibəsinə gətirib çı-
xaran addımları diqqətə çatdıraraq, 
bildirdi ki, hələ ötən ilin iyul ayında 
işğalçı Azərbaycan–Ermənistan 
sərhədində hərbi təxribat törətdi 
və bunun nəticəsində 13 mülki 
şəxs və hərbçi həlak oldu. Silahlı 
Qüvvələrimiz isə dövlət sərhədini 
keçmədən tarixi torpaqlarımız 
daxilində düşmənə layiqli dərs 
verdi, qəsbkar hücum etdiyi 
ərazimizdən çıxarldı və bir neçə 
gün çəkən toqquşma sona çatdı. 

Ermənistan yenə də dinc 
dayanmadı, faşist xislətindən 
irəli gələn siyasətini davam 
etdirərək, avqust ayında yenidən 
Azərbaycana qarşı  təxribat törətdi, 

sərhədimizi keçən erməni diversant 
qrupu hərbçilərimiz tərəfindən tərk-
silah olundu. 

Bu ardıcıl təxribatlar, şübhəsiz 
ki, Ermənistanın məkrli planın-
dan xəbər verirdi. Düşmənin 
belə bir faşist niyyətindən təbii 
ki, Azərbaycanın xəbəri var idi. 
Çünki hələ bir il bundan əvvəl 
dövlətimizin başçısı  Birləşmiş 
Millətlər Təşkilatı Baş Assambleya-
sının sessiyasında çıxış edərkən, 
Ermənistanın yeni savaşa hazır-
laşması barədə məlumat vermişdi. 
Bundan üç gün sonra isə artıq 
yenidən mövqelərimiz və yaşayış 
məntəqələrimiz artilleriya atəşinə 
tutuldu, bir neçə hərbçimiz şəhid 
oldu. Belə halda Ali Baş Komandan 
İlham Əliyevin əmri ilə genişmiq-
yaslı əks-hücum əməliyyatının 
aparılması təsadüfi  deyildi. 

Ermənistanın İkinci Qarabağ 
müharibəsinə başlamasının əsas 

səbəblərindən biri də işğalçı-
nın 30 ilə yaxın bir dövr ərzində 
“məğlubedilməz orduya sahib 
olması” mifinin əsirinə çevrilməsi 
idi. Başqa sözlə, düşmən istənilən 
genişmiqyaslı hücumla yenə də 
Azərbaycan ərazilərini qəsb etmək, 
yeni əraziləri tapdaq altına salmaq 
düşüncəsi ilə yaşayırdı və revan-
şist belə bir məkrli planı reallaşdır-
maqla “xalqın gözündə ucalmaq” 
məqsədi güdürdü. Prezident İlham 
Əliyevin müsahibədə vurğuladı-
ğı kimi, görünür, Ermənistanın 
hakimiyyətə yeni gələn rəhbərliyi 
hansısa hərbi uğurla da öyünmək 
istəyirdi. Ancaq Ermənistan 
hesablamanı düzgün aparmadı, 
çox böyük xətaya yol verdi və acı 
məğlubiyyətlə üzləşdi.  

Burada onu da xatırladaq ki, 
dövlətimizin başçısı prezidentlik 
fəaliyyətinin bütün mərhələlərində 
etdiyi ayrı-ayrı çıxışında 
Ermənistana dəfələrlə xəbərdarlıq 
edib, düşmənin əgər öz çirkin 
əməllərindən əl çəkməyəcəyi halda 
peşman olacağını diqqətə çatdırıb, 
eyni zamanda, bu mesajların onlar 
üçün dərs olmadığını da qeyd edib. 

Təəssüf ki, Azərbaycanın 
sülh yolu ilə Ermənistanın iş-
ğalçılıq siyasətinə son qoymaq, 
dinc yolla ərazilərimizi tapdaq 
altından xilas etmək təşəbbüsləri, 
necə deyərlər, havadan asılı 
vəziyyətdə qalmışdı. İşğalçı dövlət 
ölkəmizin əmin-amanlıqla qonşuluq 
münasibətinin yaranmasını düz-
gün dəyərləndirmirdi, hər vəchlə 
danışıqlar prosesini pozurdu. Bu, 
hal Nikol Paşinyanın hakimiyyətə 
gəlməsi ilə daha qabarıq nəzərə 
çarpdı. Prezident İlham Əliyev 
sözügedən müsahibədə bununla 

bağlı deyib: “Təəssüf ki, İkinci 
Qarabağ müharibəsindən əvvəlki 
iki il ərzində Azərbaycan tərəfindən 
verilən müsbət siqnallar orada 
yanlış anlaşıldı – bir zəiflik kimi, 
bir gücsüzlük kimi. Biz, sadəcə 
olaraq, qan tökmək istəmirdik. Biz 
gücümüzü bilirdik və bilirdik ki, 
biz bu məsələni güc yolu ilə həll 
edə bilərik. Ermənistan isə buna 
inanmırdı. İndi də hələ gec deyil. 
Yeni yaranmış reallığı düzgün dərk 
etsin, bu reallığa görə addımlar 
atsın, xəritəyə baxıb öz yerini 
orada tapsın, əgər tapa bilərsə, bir 
nöqtədir xəritədə və buna uyğun 
addımlar atsın. Belə olan halda, 
əlbəttə ki, bölgədə genişmiqyaslı 
əməkdaşlıq mümkündür…”.

Yeri gəlmişkən, Nikol Paşinyan 
Ermənistanın baş naziri seçiləndən 
İkinci Qarabağ müharibəsi baş-
lanan vaxtadək daim təxribatçı 
fəaliyyət göstərirdi. Belə ki, 
o, Ermənistan parlamentinə 
müraciətində Azərbaycanın 
işğal olunan ərazilərində qurulan 
qanunsuz rejimin danışıqlarda 

iştirak etməsi məsələsini qaldırır, 
“Dağlıq Qarabağda düşmənin 
qarşısının alınması” mexanizmi-
nin təkmilləşdirilməsi məsələsinin 
müzakirəsini aparır, müxtəlif 
vaxtlarda  “Artsax Ermənistandır, 
nöqtə” kimi təcavüz xarakterli  şü-
arlar  səsləndirirdi. Eyni zamanda, 
Livandan olan erməni ailələrinin 
Şuşa şəhəri daxil olmaqla işğal olu-
nan  ərazilərdə məskunlaşmasına 
şərait yaratmaqla qanunsuz 
məskunlaşma siyasətini reallaşdı-
rırdı.  

Prezident İlham Əliyev 
müsahibədə bildirir ki, uzun 
müddət fəaliyyət göstərən Minsk 
qrupu bütün bu təxribatları susqun-
luqla qarşılamasaydı, Ermənistana 
vaxtında ciddi təzyiq göstərsəydi, 
təbii ki, işğalçı məcbur olub qəsb 
etdiyi torpaqlardan çıxacaqdı 
və belə olan halda müharibəyə 
ehtiyac qalmayacaqdı. Ancaq 
həmsədrlər tərəfindən bu, baş 
vermədi. Halbuki Minsk qrupu-
na həmsədrlik edən və dünya 
miqyasında ən güclü ölkələr 
sayılan hər üç dövlət Birləşmiş 
Millətlər Təşkilatı Təhlükəsizlik 
Şurasının daimi üzvü idi. Onla-
rın siyasi çəkisi, siyasi imkan-
ları Ermənistana ciddi mesajlar 
verməyə, onu işğalçılıq siyasətinə 
son qoymağa məcbur etməyə 
yetərdi. Sadəcə Minsk qrupu “nə 
hərb, nə sülh siyasəti”nə üstünlük 
verməklə kifayətləndi. 

Dövlətimizin başçısı 
müsahibədə bu məqamla bağ-
lı deyib: “Mən Minsk qrupunun 
həmsədrlərinə və digər böyük 
dövlətlərə dəfələrlə müraciət etdim 

ki, Ermənistana sanksiyalar tətbiq 
edilməlidir. Bu da savaşın qarşısını 
ala bilərdi. Çünki bu sanksiyalar 
Ermənistan üçün böyük çətinliklər 
yaşadacaqdı və onlar məcbur olub 
bizim torpağımızdan çıxacaqdı-
lar. Yəni, biz bütün imkanlardan 
istifadə etdik ki, bunu sülh yolu 
ilə çözək, müharibə olmasın, 
qan tökülməsin. Ancaq bununla 
bərabər, mən deyirdim ki, biz bu 
vəziyyətlə barışmayacağıq. Nəyin 
bahasına olursa-olsun öz torpa-
ğımızı azad edəcəyik və sadəcə 
olaraq, şans verirdik…”.

Bəli, Prezident İlham Əliyevin 
bildirdiyi kimi, Ermənistana torpaq-
larımızdan sülh yolu ilə çıxması-
na şans verilirdi, lakin işğalçı bu 
humanist addımı dəyərləndirmək 
gücündə deyildi. Şübhəsiz 
ki, Ermənistanın 2018-ci ildə 
hakimiyyətə gələn yeni rəhbərliyi 
də bu danışıqlar, yəni, müzakirə 
prosesinə çox böyük zərbə vur-
du. Çünki onların yersiz və çox 
məsuliyyətsiz açıqlamaları faktiki 
olaraq müzakirə prosesini iflic etdi: 

“Belə olan halda, Minsk qrupu 
daha müsbət, daha da cəsarətli ad-
dımlar atmalı idi. Onlar isə sadəcə 
olaraq, müşahidə edirdilər, sadəcə 
olaraq, buna müşahidəçi kimi ya-
naşırdılar. Ona görə, İkinci Qara-
bağ müharibəsinin başlanmasında, 
əlbəttə ki, ən böyük məsuliyyət 
Ermənistanın üzərinə düşür, eyni 
zamanda, Ermənistanı vaxtında 
dayandırmayan böyük dövlətlərin 
üzərinə düşür”.

Beləliklə, Azərbaycanın bütün 
cəhdlərinə, sülh yolu ilə torpaq-
larımızın azad edilməsi istəyinə 
Ermənistan biganə münasibət 
sərgilədi. Haqq yoluna qayıtmaq-
dan tamamilə uzaq olan işğalçı 
dövlətin ordusunun keçən il sent-
yabrın 27-də təxribat törədərək, 
ölkəmizə hücuma keçməsi, müxtəlif 
növ silahlardan, o cümlədən, 
ağır artilleriyadan istifadə edərək 
yaşayış məntəqələrimizi və 
hərbi mövqelərimizi bir neçə 
istiqamətdən atəşə tutması 
Azərbaycan Silahlı Qüvvələrini əks-
hücum əməliyyatlarına başlamağa 
məcbur etdi. Prezident, Ali Baş Ko-
mandan İlham Əliyevin rəhbərliyi 
ilə ordumuz 44 gün davam edən 
müharibə gedişində möhtəşəm 
qələbələr qazanaraq, dünya 
hərb tarixinə yeni şanlı səhifələr 
yazdı. Silahlı Qüvvələrimiz dö-
yüş meydanında Ermənistanın 
“güclü, məğlubedilməz” ordu 
mifini tamamilə darmadağın etdi, 
qəsbkarın 30 ilə yaxın bir dövrdə 
qoruyub saxladığı status-kvo və 
təmas xəttini tamamilə dağıtdı.  

Bu gün işğaldan azad edilən 
ərazilərimizdə sürətli bərpa-

quruculuq layihələri həyata keçirilir. 
Məsələn, Füzuli hava limanı az 
bir vaxt ərzində artıq tamamlama 
prosesindədir. Avtomobil yollarının 
salınması, elektrik təsərrüfatlarının 
yaradılması, kənd və şəhərlərin 
bərpa əməliyyatları da diqqət 
mərkəzində saxlanılır. Dövlətimizin 
başçısı müsahibəsində bununla 
bağlı deyib: “Biz müharibə bitər-
bitməz vaxt itirmədən dərhal 
hərəkətə keçdik və bu, dövlətimizin 
gücünü göstərdi. Çünki bu işləri 
görmək üçün təkcə pul kifayət 
etməz. Çünki resurs olmalıdır, 
kadrlar olmalıdır, heyətlər olmalıdır, 
texniki imkanlar olmalıdır, səriştə 
olmalıdır. Biz bütün gücləri səfərbər 
etdik. Bu və digər məsələləri, 
məsələn, elektriklə bağlı olan 
məsələləri bu ilin sonuna qədər 
bitirəcəyik. Yəni, bütün bölgə 
elektriklə tam təmin ediləcək. Bildi-
yiniz kimi, yolların inşası da davam 
edir və sair”.

Prezident İlham Əliyev 
müsahibəsinin sonunda Türkiyə–
Azərbaycan münasibətləri barədə 
də fikirlərini diqqətə çatdırıb. 
Dövlətimizin başçısı deyib: 
“Hörmətli Prezident Rəcəb Tayyib 
Ərdoğan əvvəlki illərdə də yüksək 
platformalardan Azərbaycanın 
haqq işi haqqında çox geniş 
məlumatlar verirdi. Hər zaman bu 
məsələ onun xarici siyasət kur-
sunda bir nömrəli məsələ olub. Bu 
dəfə artıq savaşdan, Zəfərdən son-
ra orada bu sözləri deməsi, əlbəttə, 
bizi çox sevindirir və bir daha onu 
göstərir ki, Rəcəb Tayyib Ərdoğan 
hər zaman Azərbaycanın yanında-
dır. Necə ki, savaşın ilk saatlarında 
o bildirmişdi ki, Azərbaycan yalnız 
deyil, Türkiyə Azərbaycanın yanın-
dadır. Bu, bizə əlavə güc verdi və 
mənəvi güc verdi”.

Ümumiyyətlə,  Prezident 
İlham Əliyev hər zaman qardaş 
Türkiyənin Azərbaycana dogma 
münasibəti barədə xüsusi danı-
şıb, bu ölkənin müharibənin ilk 
günlərindən haqq işimizə böyük 
dəstək verdiyini xatırladıb. Bütün 
bunlardan sonra təbii ki, qardaş 
ölkənin Qarabağın bərpasında da 
köməyini əsirgəməyəcəyini vurğu-
layıb. Məhz bunun nəticəsidir ki, ilk 
bərpa-quruculuq müqavilələri də 
Türkiyə şirkətləri ilə imzalanıb.     

Hazırda türk şirkətləri 
Azərbaycan üçün strateji önəm 
daşıyan Füzuli-Şuşa avtomobil 
yolunun inşasında, eyni zamanda, 
Göygöl bölgəsindən Kəlbəcərə 
magistralın çəkilişində səmərəli 
fəaliyyət göstərirlər. Onların  digər 
infrastruktur layihələrinin icrasında 
və tarixi abidələrimizin bərpasında 
da  Azərbaycana qardaşlıq köməyi 
edəcəkləri nəzərdə tutulur.

Azərbaycan ilə Türkiyə ara-
sındakı iqtisadi münasibətlər 
tarixi-mədəni yaxınlığa və qarşı-
lıqlı strateji tərəfdaşlığa əsaslanır. 
İkitərəfli iqtisadi əlaqələrdə 
çoxşaxəlilik və intensivlik müşahidə 
edilir. Bu əlaqələr ticarət, inves-
tisiya qoyuluşları və çoxtərəfli 
münasibətləri əhatə edən regional 
layihələrdə özünü daha qabarıq 
göstərir. Hazırkı iqtisadi tərəfdaşlıq 
həm Türkiyə və Azərbaycanın 
ölkə miqyasında, həm də region 
miqyasında nüfuzunun və iqtisadi 
gücünün artımında əhəmiyyətli 
rol oynayır. Türkiyə ilə sıx iqtisadi 
münasibətimizin böyük inkişaf 
potensialı vardır. Hər iki ölkə lideri 
mövcud iqtisadi əlaqələrin inkişafı 
üçün böyük səy göstərir.

Vaqif BAYRAMOV,  
“Xalq qəzeti”

Müdrik siyasətin 
Zəfər təntənəsi

44 günlük Vətən müharibəsi milli 
iradə, milli ruh, milli ləyaqət təntənəsi 
idi. Biz Qələbəni döyüş meydanında 
qazandıq. 300-dən çox şəhər və kənd 
döyüş meydanında işğaldan azad 
edildi. Biz qan tökərək, şəhidlər verərək 
bu Qələbəni əldə etdik və düşməni 
məcbur etdik ki, bizim qabağımızda diz 
çöksün və kapitulyasiya aktına imza 
atsın. Həmin düşmən ki, 30 il ərzində 
bizə meydan oxuyurdu, 30 il ərzində 
Azərbaycan xalqının şərəf və ləyaqətini 
tapdalamağa çalışırdı. Azğınlaşmış, 
harınlamış, quduzlaşmış, qudurmuş 
düşmən bizim qabağımızda diz çök-
dü, ağ bayraq qaldırdı, təslim oldu və 
məcbur oldu ki, noyabrın 9-dan 10-na 
keçən gecə kapitulyasiya aktına imza 
atsın. Bunun nəticəsində yüzlərlə şəhər 
və kənd bir güllə atmadan, bir şəhid 
vermədən geri qaytarıldı.

İlham ƏLİYEV 
Azərbaycan Respublikasının Prezidenti

Erməni faşizminin dağıtdığı yaşayış 
sahələrinin bərpası prioritet vəzifədir

Prezident İlham Əliyev Vətən 
müharibəsindən sonra ərazi bütövlüyü-
müzü şərtləndirən, işğalçılardan azad 
edilən torpaqlara–rayon və şəhərlərimizə 
mütəmadi səfərlər edir, barbarcasına dağı-
dılan ərazilərimizdə tikinti, abadlıq-qurucu-
luq işlərinin gedişi ilə maraqlanır, müvafiq 
tapşırıqlarını verir.  

Qeyd edək ki, Ermənistanın 30 il 
ərzində işgal altında saxladığı yaşayış 
məntəqələrimiz vəhşiliyin qurbanı olub, 
şəhər və kəndlərimiz xarabalığa çevrilib. 
Bütün infrastruktur, o cümlədən elektrik 
stansiyaları, yarımstansiyaları, ötürücü 
xətləri dagıdılaraq yerlə-yeksan edilib. Bu 
ərazilərdə enerji sistemindən əsər-əlamət 
belə qalmayıb, bütün enerji qurğuları sıra-
dan çıxarılıb, düşmənin gücü çatıb apara 
bildiyi avadanlıqlar daşınıb, apara bilmədiyi 
isə ya partladılıb, ya da yandırılıb.  

Prezident İlham Əliyevin oktyabrın 3-də 
Tərtər rayonuna səfəri bir daha göstərdi ki, 
Vətən müharibəsində parlaq qələbəmizdən 
ötən bir il ərzində Azərbaycan erməni 
faşizminin dağıtdığı yaşayış sahələrimizin 

bərpasına prioritet istiqamət kimi yanaşır.   
Dövlətimizin başçısı səfər çərçivəsində 

əvvəlcə Talış kəndinə gedən avtomobil 
yollarının açılışını edib. Ümumi uzunluğu 
28,5 kilometr, eni 9 metr olan yol 2 hərəkət 
zolağından ibarət avtomobil yolları uzun 
müddət düşmən tapdağı altında olduğun-
dan tamamilə sıradan çıxıb və dağılıb. Öən 
əsrin 70-ci illərində Suqovuşan su anbarı-
nın tikintisi ilə əlaqədar ulu öndər Heydər 
Əliyevin tapşırığına əsasən inşa edilən bu 
yolda Vətən müharibəsindən sonra aparı-
lan yenidənqurma işləri yüksək keyfiyyətlə 
həyata keçirilib. 

Yeri gəlmişkən, Tərtər rayonunda-
kı Suqovuşan–Xan arxının 37 kilometr 
betonlama işinin layihəsi də artıq hazırla-
nıb. Suqovuşanın işğaldan azad olunması 
ilə Bərdə, Goranboy, Naftalan, Yevlax və 
Ağcabədi rayonları daxil olmaqla təxminən 
30 min hektara yaxın əraziyə ilk dəfə su 
verilib. Bu da fermerlərə növbəli əkini təmin 
etməyə imkan yaradıb. 

Prezident İlham Əliyev həmin gün, eyni 
zamanda, Tərtər rayonunda Talış–Tap-
qaraqoyunlu-Qaşaltı-Naftalan avtomobil 
yolunun təməlini də qoyub. Bölgənin 
sosial-iqtisadi inkişafına töhfə verəcək 

buu yolun istifadəyə verilməsi nəticəsində 
Tərtər şəhəri ilə yanaşı, alternativ olaraq 
Naftalan şəhərindən də bu istiqamətdə 
hərəkət etmək gerçəkləşəcək. Yolun ümu-
mi uzunluğu 22 kilometr təşkil edəcək.

Dövlətimizin başçısının Tərtər ra-
yonuna səfəri zamanı Talış kəndində 
Azərbaycan bayrağını ucaltması əlamətdar 
hadisə kimi diqqət çəkib. Prezident İlham 
Əliyev burada çıxış edərək deyib: “Talış 
kəndi düz bir il bundan əvvəl Azərbaycan 
Ordusu tərəfindən işğalçılardan azad 
edildi. Bir ildən sonra mən buradayam, 
Azərbaycan torpağında, azad edilmiş Talış 
kəndində və Azərbaycan bayrağını Talış 
kəndində ucaltmışam”.

Ölkə rəhbəri çıxışında bir il bundan 
əvvəl burada şiddətli döyüşlər getdiyini, 
Azərbaycan Ordusunun bu döyüşlərdə 
şücaət göstərdiyini vurğulayaraq, Talış 
kəndinin işğaldan azad edilməsini Si-
lahlı Qüvvələrimizin uğurlu əməliyyatları 
arasında xüsusi yer tutduğunu bildirib. Bu 
isə ərazidə çox güclü istehkamlar qurul-
ması, burada bir neçə müdafiə xəttinin 
yaradılması və onların ordumuz tərəfindən 
qəhrəmanlıqla darmadağın edilməsi ilə 
bağlı olub.

Prezident İlham Əliyev Talış kəndində 
ermənilər tərəfindən dağıdılmış alban-udi 
və rus-pravoslav kilsələrində də olub.  

Azərbaycan Respublikasının Prezi-
denti İlham Əliyev oktyabrın 3-də Tərtər 
rayonunun Suqovuşan qəsəbəsində 
Azərbaycan bayrağını ucaldıb və bura-
da etdiyi çıxışında ötən il oktyabrın 3-də 

Suqovuşan qəsəbəsinin işğaldan azad 
olunmasının Azərbaycanın çox böyük 
uğuru olduğunu bildirib: “Suqovuşan 
qəsəbəsinin azad edilməsi strateji nöqteyi-
nəzərdən çox böyük əhəmiyyət kəsb 
edirdi. Çünki bu qəsəbənin yerləşməsi 
müharibənin gedişatında önəmli rol oyna-
yırdı və qəsəbənin əlimizdə olması bizə 
gələcək əməliyyatlarımızda üstünlük təşkil 
edirdi…”.

Azərbaycan Prezidenti İlham Əliyev 
səfər çərçivəsində Tərtərdə “Suqovuşan-1” 
və “Suqovuşan-2” Kiçik Su Elektrik stansi-
yalarının yenidənqurmadan sonra açılışda 
da iştirak edərək, stansiyaları işə salıb.

Ölkə rəhbərinə burada görülən işlər 
barədə məlumat verilərək bildirilib ki, 
Azərbaycan Ordusunun 2020-ci ilin oktyab-
rın 3-də işğaldan azad etdiyi Tərtər rayonu-
nun Suqovuşan qəsəbəsindəki “Suqovu-
şan-1” və “Suqovuşan-2“ Kiçik Su Elektrik 
Stansiyalarının ümumi gücü 7,8 meqavat-
dır. Erməni qəsbkarları döyüşlər zamanı 
4,8 meqavat gücündə “Suqovuşan-1” 

və 3 meqavat gücündə “Suqovuşan-2” 
Kiçik Su Elektrik stansiyalarının yararlı 
ehtiyat hissələrini söküb daşıyıb, apara 
bilmədiklərini isə dağıdıblar. Həmçinin 
döyüşlər zamanı bu elektrik stansiyala-
rına ciddi ziyan dəyib və nəticədə onlar 
tamamilə yararsız vəziyyətə düşüb.

Qeyd edək ki, “Suqovuşan-1” və 
“Suqovuşan-2” Kiçik Su Elektrik stansi-
yaları işğaldan azad olunmuş ərazilərin, 
xüsusilə Suqovuşan və Talış qəsəbələrinin 
elektrik enerjisi ilə təmin olunmasında 
mühüm rol oynayacaq. Həmçinin burada 
istehsal olunan elektrik enerjisi paylayıcı 
şəbəkənin yeni çəkilən xətləri vasitəsilə 
digər istiqamətlərə də ötürüləcək.

Prezident İlham Əliyev səfər 
çərçivəsində Ermənistan silahlı 
qüvvələrinin raket hücumları nəticəsində 
Tərtər şəhərində dağılmış evin əvəzinə 
tikilən yeni evdə yaradılan şəraitlə tanış 
olub.

“Xalq qəzeti” 

Azərbaycan Ordusunun ötən il sentyabrın 
27-də işğalçı Ermənistan silahlı qüvvə
lərinə qarşı başladığı əks-hücum əməliy

yatı ölkəmizin parlaq qələbəsi ilə nəticələndi. 
Bununla da işğal aldındakı torpaqlarımız 
yağılardan təmizləndi. 

Birinci Qarabağ müharibəsindən ötən uzun illər ərzində Ermənistan işğalçı siyasətini 
davam etdirdi, ardıcıl təxribatlar törətdi. Hətta düşmən ölkənin  baş naziri Nikol 
Paşinyan Azərbaycana qarşı 7 şərt irəli sürməkdən, təcavüz xarakterli şüarlar 

səsləndirməkdən, bütün bunlarla bərabər, Azərbaycanın işğal olunmuş ərazilərində 
qanunsuz məskunlaşdırma siyasəti aparmaqdan, terrorçuları həmin bölgələrdə 
yerləşdirməkdən belə çəkinmədi. Beləliklə, qəsbkarın həyata keçirdiyi təxribatlar, hücumlar 
təcavüzkara əsl dərs verilməsinin zamanının gəldiyini aşkar şəkildə dünyaya göstərdi.


